ՀԻՄՆԱՎՈՐՈՒՄ

«Հայաստանի Հանրապետության կառավարության 2021 թվականի փետրվարի 4-ի N 112-Լ որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման վերաբերյալ 

1. Իրավական ակտի ընդունման անհրաժեշտությունը
Ներկայացվող նախագծի նպատակը Ադրբեջանի վերահսկողության տակ անցնելու պատճառով Հայաստանի Հանրապետության Սյունիքի մարզի Շուռնուխ և Որոտան բնակավայրերում հաշվառված կամ այդ հասցեում փաստացի բնակված, Հայաստանի Հանրապետության բնակության այլ վայրի հասցեում հաշվառված բնակելի անշարժ գույքը կորցրած քաղաքացիներին 2021 թվականի փետրվարի ամսից տրամադրվող սոցիալական օգնությունը նաև 2022 թվականի հունվար-նոյեմբեր ամիսների համար տրամադրելն է։

1.1. Կարգավորման հարաբերությունների ներկա վիճակը և առկա խնդիրները
Առկա իրողություններով պայմանավորված՝ Սյունիքի մարզի Շուռնուխ և Որոտան բնակավայրերի մի շարք բնակիչներ կորցրել են բնակելի անշարժ գույքը: Աջակցության տրամադրման ծրագիրն ավարտվել է և դեռևս չեն լուծվել նրանց սոցիալական, այդ թվում՝ բնակարանային խնդիրները։ 

1.2. Առկա խնդրի առաջարկվող լուծումը 
Հաշվի առնելով վերը նշվածը՝ առաջարկվում է ընդունել ներկայացվող նախագիծը։

2. Կարգավորման առարկան 
Ներկայացված նախագծով առաջարկվում է Ադրբեջանի վերահսկողության տակ անցնելու պատճառով Հայաստանի Հանրապետության Սյունիքի մարզի Շուռնուխ և Որոտան բնակավայրերում հաշվառված կամ այդ հասցեում փաստացի բնակված, Հայաստանի Հանրապետության բնակության այլ վայրի հասցեում հաշվառված բնակելի անշարժ գույքը կորցրած այն քաղաքացիներին, ովքեր սոցիալական աջակցության ծրագրի  շրջանակներում ստացել են աջակցության միանվագ 300000 դրամ, իսկ 2021 թվականի փետրվար-դեկտեմբեր ամիսների համար՝ ամսական 68000 դրամ, ամսական 68000 դրամ աջակցությունը տրամադրել ևս 11 ամիս՝ 2022 թվականի հունվար-նոյեմբեր ամիսների համար:
Ընդ որում, նախագծով նախատեսվում է հստակեցնել միջոցառման շահառուների կազմը և այն դեպքում, երբ լրացուցիչ ուսումնասիրությամբ պարզվել է, որ 2021 թվականի ընթացքում աջակցություն ստացած անձը չի հանդիսանում միջոցառման շահառու, Հայաստանի Հանրապետության Սյունիքի մարզպետարանի տրամադրած տվյալների հիման վրա նրան աջակցությունը 2022 թվականի հունվար-նոյեմբեր ամիսների համար չի վճարվի։ 
Նախագծի համաձայն՝ դրամական աջակցություն, այդ թվում՝ միանվագ 300000 դրամ, կտրամադրվի նաև 2021 թվականի դեկտեմբերի 1-ից հետո ծնված երեխաներին, ում ծնողը միջոցառման շրջանակներում աջակցություն ստացած (տվյալները վճարման ցուցակ ներառված) շահառու է։
Ըստ Հայաստանի Հանրապետության Սյունիքի մարզպետարանից 03.12.2021 N 01/09/08037-2021 գրությամբ ստացված տվյալների՝ 03.12.2021 դրությամբ աջակցության շահառուների ցուցակում ընդգրկված է 43 անձ, իսկ 01.02.2022 N 01 /09/00632-2022 գրությամբ ստացված տեղեկատվության համաձայն 2021թ. դեկտեմբերի 25-ին շահառու ընտանիքներից մեկում ծնվել է 1 երեխա: Ըստ այդմ, շահառուների ընդհանուր թիվը կազմում է 44 անձ, և 1 երեխայի համար պետք է վճարվի նաև միանվագ դրամական աջակցություն՝ 300000 դրամ: Հայաստանի Հանրապետության Սյունիքի մարզպետարանից տեղեկացվել է նաև, որ նշված ընտանիքների համար Շուռնուխ գյուղում կառուցվում են նոր բնակելի տներ, և ըստ ՀՀ քաղաքաշինության կոմիտեի տեղեկության (ստացվել է աշխատանքային կարգով)՝ բնակելի թաղամասը՝ ներառյալ արտաքին բոլոր ինժեներական ենթակառուցվածքների իրականացումը (ճանապարհ, ջրամատակարարում, կոյուղի, էլեկտրամատակարարում, լուսավորություն, անասնագոմեր և ցանկապատեր), նախատեսվում է շահագործման հանձնել 2022 թվականի սեպտեմբեր-նոյեմբեր ամիսներին:
Միաժամանակ, ՀՀ Սյունիքի մարզպետարանի 10.03.2022 N 02/11.8/8441-2022 գրությամբ տեղեկացվել է, որ խնդրո առարկա ծրագրի շահառուներից 1 ընտանիքին (բաղկացած՝ 6 անձից) Որոտան բնակավայրում գտնվող՝ Ադրբեջանի վերահսկողության տակ անցած բնակելի անշարժ գույքի դիմաց ՀՀ Սյունիք մարզի զարգացման և ներդրման հիմնադրամի կողմից 2021 թվականի դեկտեմբեր ամսին տրամադրվել է 25 մլն. դրամ փոխհատուցում: Ըստ այդմ, նշված 6 անձին առաջարկվում է հանել ծրագրի շահառուների ցուցակից: Արդյունքում շահառուների թիվը կկազմի 38:
 Նախագծի ընդունման դեպքում ծրագրում ընդգրկված՝ աջակցություն ստացած 37 անձի և 1 նորածին երեխայի համար անհրաժեշտ կլինի 28,724.0 հազ դրամ գումար (38 x 11 x 68000+300000=28,724,000 դրամ): 
Դիտարկելով նաև, որ 2022թ. փետրվար-նոյեմբեր ամիսների ընթացքում առնվազն մեկ երեխայի ծնվելու դեպքում լրացուցիչ ֆինանսական միջոցների անհրաժեշտություն կառաջանա, ըստ այդմ, առաջարկվում է նախատեսել ևս մեկ երեխայի համար դրամական աջակցության միանվագ՝ 300000 դրամ և 10 ամսվա համար (2022թ. փետրվար-նոյեմբեր) 68000 դրամ ամսական գումար, ընդամենը՝ 504.0 հազ դրամ (10 x 68000+300000=980000 դրամ): 
Այսպիսով՝  նախագծի ընդունման դեպքում ծրագրի ֆինանսավորման համար անհրաժեշտ կլինի 29,704.0 հազ. դրամ, որն առաջարկվում է հատկացնել Հայաստանի Հանրապետության 2022 թվականի պետական բյուջեով նախատեսված Կառավարության պահուստային ֆոնդից: 
Նախագծով նախատեսվել է նաև մինչև 2022 թվականի նոյեմբերի 1-ը ծրագիրը վաղաժանկետ ավարտելու՝ շահառուներին դրամական օգնության տրամադրման դադարեցման հիմքը, այն է՝ 
1) Ադրբեջանի վերահսկողության տակ անցած բնակելի անշարժ գույքի դիմաց տեղական և միջազգային կազմակերպությունների կամ ֆիզիկական անձանց կամ պետական բյուջեի միջոցների հաշվին շահառուին (ընտանիքն)՝ հատկացված դրամական օգնության կամ բնակելի անշարժ գույք տրամադրելու միջոցով փոխհատուցում հատկացնելը, կամ
2) սույն միջոցառման շահառուների համար կառուցվող բնակելի թաղամասը շահագործման հանձնելը։
Նշված հանգամանքներից որևէ մեկն ի հայտ գալու դեպքում հաջորդող ամիսների համար դրամական օգնություն չի տրամադրվի:

3. Իրավական ակտի կիրառման դեպքում ակնկալվող արդյունքը 
Նախագիծն ընդունվելու դեպքում Ադրբեջանի վերահսկողության տակ անցնելու պատճառով Հայաստանի Հանրապետության Սյունիքի մարզի Շուռնուխ և Որոտան բնակավայրերում հաշվառված և հաշվառման հասցեում գտնվող բնակելի անշարժ գույքը կորցրած քաղաքացիներին ևս 11 ամիս 2022 թվականի հունվար-նոյեմբեր ամիսների համար կտրամադրվի դրամական աջակցություն։

4. Կապը ռազմավարական փաստաթղթերի հետ
«Հայաստանի Հանրապետության կառավարության 2021 թվականի փետրվարի 4-ի N 112-Լ որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագիծը չի բխում ռազմավարական փաստաթղթերից՝ դրանով ապահովվում է արդեն իսկ իրականացված սոցիալական միջոցառման շրջանակներում դրամական աջակցության  տրամադրման ժամկետների երկարաձգումը:

5. Տեղեկանք
[bookmark: _GoBack]«Հայաստանի Հանրապետության կառավարության 2021 թվականի փետրվարի 4-ի N 112-Լ որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության 2022 թվականի պետական բյուջեում ծախսերը կավելանան 29,704.0 հազ. դրամով:

